
1 
 

ECIGABI CIRHANZI (Premier acte) 

AHA MWA CIBAYE 
Chez Cibaye 
Cibaye Ajowe ! Obukenyi burhakacifinjwa, ajowe ! Bano 

bana aba bamayusagya amasomo  g’eno mwirhu. 
Bagwasiragwe baj’emwa mw’ishe eyo e Bukafu 
oku masomo makulu. 

M’Gwabaluka Ka wanacihashira okusomesa abana oku masomo 
makulu ? Ci mpu bujangija bwa nsaranga bahuna 
eyo, bwa ngasi mwezi. Ka wamanya mpu nka kula 
eno mwirhu eyorha, okalolereza omwana 
omwaka gucikonye. 

Cibaye Kali ntyo! Ci gwo mulenge ndi mwo. Nabuzire aha 
nahuma. Ntayimbwa aha lusaranga. Ndigi nti 
naheka eco cihebe ecibuye, ci muguma ayaga. 
Caba, nakabaha olu nakabona. Ka mw’ishe wabo 
arhahali. Ci mpu aba muhirhi eyo Bukafu bwabo. 
Akabayushulira. Rhwasingizagy’aha, arharhuha 
bici, ci rhwalolerag’aha erhi abalekerera. 

M’Gwabaluka Ntamanyirigi. Ci mpu mukage aba mubi. Mashi 
mpu ow’omugalaganda nka kuno arhamugera ho. 
Kali mpu M’MUSHEMA azinda aha mwage 
bamushegera ebijumbu, mpu n’erhi agaluka 
barhamuyikiraga … 

Cibaye 
(akalihira 
mukage) 

Orhenze enderhe hano mwani. Abana 
orhabamperheraga ntyo. Yajewe!! Abakazi 
weee… Ka l’ihano obahirage eryo, lyo balama 
mwo emwa bene. Wabalukira ikurukuru ci 
orhabarhwaze lyo. 

M’Gwabaluka Ntali mukali waliha. (Acigendera) 
Cibaye Langa ! Mwana Kalimuntu! MIHIGO! 
Mihigo Karame 
Cibaye Nawe Cirezi! 

Cirezi Karame 
Cibaye Bana bani, rhuli bakenyi. Kw’ezi ntege zani, 

kw’obu bushahu bwani, ntakacibonera ebi 
bamuhunyire byoshi oku liguma. Empen’eyi 
naheka ecibuye. Olusaranga lwarhenga kwo 
lwone nanayishibona. Muje mwagera n’emwa 
bene winyu mubahune nabo bamurhabale. Mush’ 
oli eyo Bukafu naye amurhabala. 
Mwe bana mumanye obucibone. Nyoko oli eyo 
mukamukenga, na sho. Bakamurhuma, 
munarhumikire bwinja bwinja. Owinyu mwene 
CIGOSHOLE azindirhushubira kwo, bamulibirha 
kwo. Mpu arhakagiyunva. Ka mukabona mwene 
NKOMANGANYI, ka murhayunva mumusimire ? 
Anahinge, anayubake, n’eyindi mikolo 
arhayishuka. 
Ninyu murhakagirhenguha. Abakazi b’e Bukafu 
mpu baba babamba. Ntyo kwo mmubwizire. 
Mwana obwire musho oku nshalisire. Muyankagi 
olu lusaranga lwa KADESI luli muno, hano nguza 
eyo mpene nlushubize ho. Munahebage njira 
bwacire.  

Mihigo Ka wamazire washana, Cirezi? 
Cirezi Nkola hofi. 
Mihigo Ngahi oshanire eyo mimbarhi? 
Cirezi Omw’isunzu mwo? 
Mihigo Ojirage duba oku nasengaruka abali hano 
Cirezi Akaba wasengarusire ishe wa NTAGESI, 

rhugendage 

Mihigo bone Cirezi bahik’omu Bukafu, bashoshoker’aha mwa 
Protais, mw’ishe wabo 
Frazi (muka 
Protais) 

Asinge mwana 

Mihigo Rhwamalamusa waliha. 
Frazi Ka wamayisha na mwali winyu? 
Mihigo Neci, naye amazire buno. Larha adesire mpu 

PORTE(Protais) arhulongez’amasomo 
Frazi Ewe ! Ab’eka wapi !!! Ka mpu ishe wa PRINCE ye 

mukulu w’amasomo ? Ka bahaba CIRHIBUKA 
okwo Palato (Plateau medical) 

Mihigo Ntyo kwanarhubwizire 
Frazi Eee amasomo g’eno nsaranga. Inga anamuhirage? 
Mihigo(afulika) Ntazo agwerhe. 
Frazi Eee, murhahabage mashi haguma ne Baba Prince 

winyu. Yendi oyo mwali winyu? 
Mihigo Ye Cirezi. 
Frazi 
(Abaranjire) 

C  I  r  e  z  i 

Cirezi Karame 
Frazi 
(amubwire 
omuciswahiri 
cibi bulya 
naye oku 
Cihugo 
akuliraga) 

Owakishe moto, kiisha osonge ile mayi. 

Cirezi Eee. 
Oku bundi Protais apamuke arheng’omu kasi 
Protais Mihigo, ka h’oli hano? 
Mihigo Neci waliha. 
Protais Gurhi abal’eka bayosire? 
Mihigo Nanga larha ali alwala na nyama gulya musonga 

gwage gumuzukire 

Protais Bici sho alwazire? 
Mihigo Ali aderha mpu omubiri goshi guli gwaluma, ci 

bwenene omugongo 
Protais K’ali aja oku Dispensaire? 
Mihigo Nanga. Ngahi naye akula amakuta aheka ? 

LUKUBA ali ayishika mushaka.  
Protais Nzindimurhumira obufumu, ka bwakozire? 
Mihigo Neci, mpu mwa zirya nsiku lero akahunga. 
Protais Mûsho LANGA, gurhi ayosire? 
Mihigo Ho anali. NTAGESI yene bali mpu basegeza 

emyanzi lwa Mungu. Analintumire mpu 
nkumanyise. 

Protais Emyanzi y’amasomo? 
Mihigo Nali wa kani na Cirezi wa kalimwenda. Larha 

amarhurhuma mpu rhukubwire orhulongeze 
amasomo. 

Protais Ngahi nieki nagakula? Irhondo rhwalamukira 
okwo Koleji rhuyishi galuka oku Mapatano, rhulole 
erhi bamuyandika. Ab’eka wapi! Barhamanya oku 
omuntu anayabirwa na bici. Ci bulya sho wa bene, 
ntako akajira. Nsaranga inga amuhire? 

Mihigo 
(arhakarheba 
mwishé) 

Anarhuhire Zaïre Magana abirhi. 

Protais Ka zone? Eminervali, emishangi, amabugu, oku 
bantu babirhi… Muberagwe ngwase olusaranga 
mw’ezi nsiku. 

Frazi alerhera iba ebiryo 
Frazi Ebirhyo ebyo Baba Prince. 
Protais Yisha Mihigo. 
Mihigo Neci waliha. 
Frazi Oyo mwana analire, ntabyo wacimuha.  

(Muli akwo kasanzi Mihigo arhangira alya) 
Yi, yi, mwana k’orhacirya ? Irhondo erhi 

mwarhuma amaruba emwinyu mpu murhacirya. 
Protais Frazi, muno muli omu mwani. Okaleka nka derha 

mwo. Ndesire nti ayishe rhulye, ntadesire mpu 
arhacilya. Omuntu arhali liguma alya. 

Frazi Aba bana warhuma barhahashwa. Ngasi 
kulengeza olunu na kubaha!!! 

Protais 
(arhahebaga 
izu omu ndero 
za mukage, 
arhangira 
adesa Cirezi) 

Cirezi, tamala aha ombwire emyanzi y’eka. 
K’oyunvirhe nka wahasha amasomo obwo ? 

Cirezi  
(ashuza 
n’enshonyi) 

Ntamanyiri, ci mpu abalimu b’eno banakalya 
ehalama. 

Protais Hano, akasi kinyu karhanzi, IBUGU. Mukayusa 
akasi bamuhire duba na nsaa nyinja, lyo 
muciyigiriza. 
Frazi, naderha oku okaha aba bana akasanzi 
k’okukaciyigiriza. Okabaseza okukaciyigiriza. 
Banakole kuhika nsaa ndebe, oku bundi barhole 
amabugu gabo. 

Frazi (ahefula) Wamaderha erhi nie nakabahanza okuciyigiriza. 
Ntaye ohaba eca mudwirhe. 

Protais Wani Cirezi, shubiraga omu masiga oshigane 
nyoko wawe. 

  
Frazi C î r ê z î , kesho otalamukia ku molé (moulin), saa 

ine otashuka ku soko kukamata cakula ya 
medi (midi). Otapigia batoto. Osisahabu na 
makuni. Enda kwanza kuuza sabuni ku 
botiki kwa BULAMBO. 

Cirezi Eee 

Protais ashubuka, afuluka 
Protais Mwe bana, ka mwaciyigirizize? 
Frazi 
 (Buzira 
kulindiriza) 

Ka barhaciciyigirza. Ndi wali wambegeza ezi nshali. 
Nisi ka Cirezi akolaga arhangira aciyigiriza 
arhanacimala akasi ? 

Protais Frazi, orhanyunvagya. Akasi kabo karhanzi 
lir’ibugu. 
BAGAYA ngahi (Bagaya mushinja wa Frazi)? 

Frazi Nyunvirhe mpu ajidosa ababo b’amasomo ebi 
mwalimu wabo analibarhumire. Odosa!!! 

Protais Frazi, ndi mushi !!  Kuyunva nyunva na kubona 
mbona. 

Frazi PORTÉ, weka nkoza kuli bene winyu. Nzindiyunva 
oku nie bakola balegerera kwo baderha aha 
mwinyu. Abana barhacifulwa mwo omuka bulya 
oli wabaha enkwa. 
(Ho n’aho, Frazi ayerekera Mihigo) 
We Mihigo, muli mwalonza mpu ntenge hano. Ka 
mwamanya mpu erhi nakagenda mwe bakarhola? 
Caba ehyo hi Cirezi hinyu hyanahinduka hikâ 
mw’ishe. Akaba oku mafumu muli mwanjira, 
murhampeke ngahi. Nikatoka humu mutaniita 
imbwa ya mwanamuke. 
(Mw’ako kasanzi omulungu, Mama Papy, ayisha, 
Frazi arhangira amuha olubanja) 
Mama wangu, okuhandirwa ntya kulibuka. Abwo 
bana bene wabo PORTÉ ntaho barhaciri bangeza 
mpu mba mubi. Erhi wakayunva bali 
barhonderaza mw’ishe mpu ntaho baciyikiza 
wanasomerwa. Mpu barhacirya,… Ewa…… 

Mama Papy Bala bana bakola bakulu, omulume oli nka Mihigo, 
ka rhinga arhali bone Baba Prince balya? 

Frazi Shya!! Njo nibaone. Baliniowa?? Ka bwo 

bandwirhe?? Abana bangaya kula, 
nibahangayikiye? Abacifinja mpu mw’ishe 
ampinve. Ka ciru barhanacimpe simu bala? Ola 
Cirezi c’ali alerha abira bage mpu lyo baheka Baba 
Prince. 

Mama Papy Mashi Mama Prince, orhaderhe ntyo, bala bana 
barhakajira ntyo. 

Frazi Kali obwo arhali we batamalire. 
Mama Papy Niehe nambone nka bala bana baba bacikenzire. 

Nta mukolo barhakola, barhajira buhirusi kula aba 
buno bahimbire… 

Frazi Ee neci… ci oyu munyere Cirezi akola alala embuga 
oku balume. Nahabire ecirhuma arhab’izimi 
nyama. Abana ba buno bagwasire obwenguza. Ola 
munyere erhi acishigana embaraga z’omu 
Nyamugo, orhakacimumaya. 

Mama Papy Mashi mukazi orhakalongeza mwali wawe 
omugoshi, erhi akaba izimi, bici wakayunguka ? 

Frazi Anihurumie !! K’arhaliba. Wamanya mpu akaliba 
erhi Furaha (mulumuna wa Frazi) olibire nisi erhi 
Bagaya olijizire. 

Mama Papy Ci boshi bwo na baguma mukazi. 
Frazi Neci!! Bwo na baguma mukazi washi!! K’okola 

obwine Furaha erhi Bagaya banzungulusa irhwe 
nk’eyo mihera ? 

  
  
Mama Papy Mashi we mubi !!  C’ola mulumuna wawe Furaha 

ntasigibona ashuka ciru ensahani ? Bagaya ye 
hahe. Kali kulegerera azunguluka kuno kwone. 
N’obwo erhi Mihigo na mwali wabo banali bakola. 
Oderhe oku osima ab’emwinyu mashi. 

Frazi Onisikilie Mama Papy, osikuwe onatoka kwako njo 
okuye kunicambia hapa kwangu. Orhaka njije 
(orhaka njuger) omu mwani. Ka we Baba Prince 
w’okumbwira oku mba mubi ?  Akaba hali ebi 
odwirhe obishubirane. Ciru wakacihoza manyire 
oku Baba Prince oyishi ka lonza. Olundi lusiku 
nakubona hano tutagusana. 

Mama Papy Mama Prince, leka ncigendere, orha mbonese 
nshonyi kuno. Baba Papy amayunva 
banderheraga ntyo gurhi akaderha ? 

OMU MBARAZA YA PROTAIS MULI : AKABATI, EBITI, AMEZA. E 

INTERRUPTEUR OKU LUKUTA. Muli akwo kasanzi omu 
mbaraza muli Mihigo na Bagaya 

Mihigo Injo Baba Prince adwirhe EBANDE-CASSETTE 
nyinja. Ka yeyi ? 

Bagaya Lerha ndole, ka nawe wanamanya okuziha a 
Cassette ? Ngahi nawe okashigana ? 
(Ho n’aho Frazi apamuka ashigana Mihigo 
acifumbirhe eyo Bande) 

Frazi Mwana we!!  Wanaciyirhe eyo radio. K’obwenge 
eri ya mûsho. Lerhanwa (amunyugurhula). 

Bagaya Oyimpe Mama Prince, nayunva kw’eyo miziki eri 
mwo. 

Frazi Wene wakahuma kw’eyi radio. Oyo mushenzi 
akayiyirha. (anahuluka) 

Mihigo 
 (n’enshonyi) 

Ewani !! Wabona mashi naye  arhasangibona 
eradio. Ka mpu wehe orhakayiyirha washi baba ? 

Bagaya  
(ashuza nka  
mwana  
murhogozi) 

Toka kule we Yuma. C’ozindiderha mpu abana 
binyu bakabona odwuirhe eradio banaje 
bamushimba. K’omanyire mpu Lulanga l’omu 
ngombe yinyu olu ? Orhacikebagwa mpu mpu 
Mama Prince ho ashigana eradio hano. Omanyire 
aha mwirhu hal’inga? 

Mihigo Mashi ow’akilimi yene. Aha mwirhu harhaba 
radio, ci mashi nawe murhayimbwa aha hibuka. 
Kali ozindiderha, ci bulya onywerha arhahimwa 
kuyibagira, mpu omuntu w’oku mwinyu lyo abona 
eradio kuhika aj’eMushinga. Omim’akanwa!!  
(Mihigo ashegera olunda lw’e interrupteur ayase 
omuliro, erhi na Frazi ayishire) 
 
 
 

 
Frazi Bici wali wajira Mihigo? Orhakagishasa ekura 

(courant) mwana. Amango yakugwarha 
wahalakira aha. Ab’emwinyu banaderhe oku 
nalikurhezire n’ensinga y’omuliro. K’orhakabwizire 
Bagaya akuyakize? 

Bagaya  Ule Mihigo aliisha kuwa na kiburi. Anasema saa hii 
aseme unashituka radio. Anawaza baba yake tu 
njo anaweza kuipata. 

Frazi Mihigo, ka we nanene ? Mihigo nkola narhenga 
muno omusigale. Bici okambera kwo mitula ? 
Mwana oshanage ebyawe ogende mwen’ehyo 
hyali hinyu hi Cirezi. Nie mwalonza, mwambona. 
Okola wakanyagalanwa !! Lero Baba Prince yene  
watwa olwo. Hyali hinyu nahyo hizindiderha mpu 
ndi nacibona enyanya  y’emishangi ya mw’ishe. 
K’ehyo hinyere hyo hiyimpa ? Ntali misi, 
mungerere. Mûsho amuderherera ci lero 
rhwagaba eyi nyumpa ene. Ema!!! 

Mihigo Ntadesire ntyo mashi. Bagaya asima okukoza. 
Bagaya Mihigo, tunaweza kubebana hapa sasa hivi. 
  
Frazi Gera Mihigo, huluka, muntenge omu masu 

mwen’ehyo hyali hinyu. Nalola oku mwanacihire 
akalyo ka muno ekanwa. (Abatundirika embuga, 
barhiganana na Furaha naye akola ashubuka) 

Frazi Ngahi warhenga Furaha? 
Furaha Nilikuwa nasalimia ba rafiki yangu. 
Frazi Mukamate ile cakula. Murhasigizagya ezo ndyalya 

z’eCiherano. Erhali e Ciherano eno Papa. 
Furaha Hasa ule Cirezi.Iko anasema kama unamutesa. Ule 

fille hawezi kukupatia hata hii mayi ya kunywa. 
Mama yangu!! 

Frazi  Si nitabakomesa (nitabakomesha). Ka nie 

bwsharira kwo!! 
 

Protais afuluka, Frazi ali arhunda.  
Protais Gurhi obire, ka kulwala walwala? 
Frazi Baba Prince, aba bana binyu bambuzize omurhula 

nieshi lero. Ngasi lusiku Mihigo mpu akola 
anshurha. Nka Bagaya arhahali ene lero anali 
anvuna nieshi. N’obwo namuhakanyagya nti 
nk’aziha eradio, anazihe bulembu aleke okujira 
olubi. Amaderha mpu minashituka radio, mpu 
kama baba yake hangeyiuzaka ningefanya nini. 
Erhi anakola akunjire amakofi. Gwo mango Bagaya 
anamuhamire kwo, amamugwarha (arhangira 
alaka). 

Protais 
 (omu burhe) 

Mbwira byoshi, orhafulikaga bici. 

Frazi Ho n’aho, mwali wabo naye amagwasa mpu niko 
mwanamuke gani, mpu minajivunia manguo, mpu 
si baba yabo njo aliuzaka kiisha minamukatalia 
kuivala ako. Namahaba erhi abwo bana bwo 
banyansire okuderha mpu niko mwanamuke gani, 
we iba nie orhasangikumbwira (ashubilaka). 

  
Protais Omuhwinja izulu linamusike. Abwo bana 

bamanyire mpu hali oyu basomera. Nabahiva 
hano lyo babona oku ntako naba, na ntabyo 
bampa. 
(Oku bundi ahamagala Mihigo na Cirezi) 
Mihigo nawe Cirezi, muyishe. 

Frazi 
 (ayorha nka  
abasambira) 

Nanga orhabahinvaga, bene winyu 
barhayishinyirhir’obusha 

Protais Funga kinywa.Omwana wayish’injo arhakashurha 
muka nie muyemerere. 

Mihigo nawe Cirezi, arhali muka nie ye 
mwalihinva. Namushanisa ebirugu binyu 
mushubir’eka. Buno buno rhinga mwamahuluka 
muno ci mwaberwa  Frazi ampaza, nani 
nanamuyunva. 

Frazi Nani nkolaga namulola bwinja, mwabona oku 
ntalera ngongo. Murhalye muno ene, ntakabona 
emisi ya bishereza. Shya na nisibaone humu leo. 
(Olwo lusiku abwo bana barhalalaga aha mwabo) 

Cibaye naye ayishilamusa abana e Bukafu. Amahika aha mwa 
Protais erhi adwirhe n’ecirembe c’amanvu. Ashigana Frazi omu 
ngo aha mwage. 
Cibaye Namalamusa nyama. 
Frazi Ndamusize waliha 
Cibaye Abal’ika mpu asinge 
Frazi Kwo 
Cibaye Ka bene kuno ho bali hano ? 
Frazi Ka nanyiha waliha? Ndi wundi wacilonza? 
Cibaye Nanga waliha, nali nadosa nti ngahi MATABARO 

(izino lya kabirhi lya Protais) ajire? 
  
Frazi Ayisha, hali aha mmurhumire (Frazi acigendera 

omu masiga gage) 
CIBAYE ALI AKURUGUSA AHA ATAMALA, BULYA NTAYE 

WAMUYANKIRIRE 
Mihigo na Cirezi bamayisha okumulamusa 
Cibaye Asingi mwe bana. 
Mihigo na  
Cirezi 

Rhwamalamusa  

Cibaye Sho ngahi ? 
Mihigo Anajir’ecibuye 
Cibaye Murhanayija ? 
Mihigo Barhalonzize okurhurhuma. 
Cibaye Kwo larha. 
Cirezi Rhugalusire, rhugwerhe akasi. 
Frazi ayisha aja acilongoza 
Frazi Porté anayorhe la. Omuntu akamurhuma 

anarhangija ahuka. 
Cibaye Ngahi banywa oku rhwanvu kuno waliha ? 

Enyorha !!! Rhwehe rhurhabera aha rhurhanywa. 
Frazi Obwire abwo bana bakuyereke ho. 

Mihigo!!! 
Mihigo Présent 
Frazi Sho ali akudesa 
Cibaye  
(ayomola  
olusaranga) 

 
Mwana ndongeza orhwanvu rh’olu 

Mihigo 
 (akola  
Adwirhe 
 amanvu) 

 
Amanvu aga. 

Cibaye Koko, nywaga kwo rhutya nawe. 
(Oku Mihigo alabula, Frazi ayisha) 

  
Frazi Mwana Mihigo, mmanyire nti orhahugwa. 

Okolaga ogatamalire. Ci orhahamagirigi ciru 
owinyu Bagaya wani? 

Cibaye Waliha naye ayishe anywe. (Oku bundi abwira 
Mihigo) 

Gendaga mwana okole akasi. 
Protais ayisha akola aja ayahagira 
Protais Asinge ishe wa Kalimuntu. 
Cibaye Asinge mwana Matabaro. Ndi nanywa k’orhu 

rhwanvu erhi enyorha yali yamanyumya 
ecikungwa. 

Protais 
(arhangilibirhir
emunda Frazi 
ali) 

 
 
Nayisha, nalegerize Mama Prince. 

Frazi Omuntu akakurhuma, ngahi orhengija wagera ? 
Nk’orhali bushiru b’okugender’omuntu k’erhi 
orhatamala ca ligumiza ? Ebijumbu walerha buno, 
nsaa inga byacihya? 

Protais Mashi ntalegeriri. Ciru mulindi nalikuzire. Ka 
ntabyo oyu mushosi acilya ? 

Frazi Ka nail namuha ebi ntagwerhi? Nisi ci yoyo oli 
wanywa amanvu. Mbwine oyo Mihigo akola 
atamalire akabehe, anali amurhondereza 
orhwanzi. Caba nyunvirhe oyo mushosi naye 
akudosa nka kuno hali oku amanyire. 

Protais Ohisagye duba mashi.  
(Protais ashubira emunda Cibaye ali) 
Sasa Mushosi, mbwiraga oku myanzi y’emwa 
Mafundwe. 

Cibaye Nsizire banahali. Ebirwala birhaciderhwa. 
Omugongo gurhaciziga ciru narhola akantu 
okw’idaho. Abana bawe ka banakuyunve ? 

  
  
Protais Abwo bana bigamba menemene. Banakoze nina 

wabo mpu bamushurha. Banyabire la. Aha 
barhenzire omu mulala gwirhu ho nahabire. 
Ababo bana ba muno, bene wabo muka nie, 
barhahimba ntyo. Omuntu akabarhuma akasi, 
barhaciduduma. Nieki obu njira muka nie ecibuye 
erhi mmugukize omuliro erhi kumurhabale  
nk’ayabirwe, ka ntaciba muntu ? 

Frazi  
(abadwirhirre 
ebiryo) 

Ebishimbo ebyo Baba Prince 

Protais  
(abwira  
omushosi mpu 
 balyage) 

Rholaga olupaho ishe wa Mihigo, rhulye kw’ebi 
bishimbo 

Cibaye  
(akanguka  
bulya arhasagi 
 lya n’olupaho) 

Neci, ka lero nani nimbe hitya. (Arhola olupaho, ci 
erhi abona lwalabuka, kandi akanguka, amanya 
mpu luli lurhyaze) 
 
 

 
 

Protais 
 (erhi abona  
omushosi  
arhindira,  
alonza  
okumuyeresa  
oku agwarha  
olupaho) 

 
 
 
 
Okalya ntya. 

Cibaye  
(Ashungurha) 

Nanga la!! K’oyu moji moji. Ka mwarhengi nubula 
ehyankizo mwabuliderha mpu mpiheb’ekanwa. 
K’ehyankizo hinarhangija oku lurhyazo. (Lero 
akarhola ebishimbo n’olupaho, abibulagire aha 
nfune, aha bundi abuli bihukira) 

  
  
Frazi  
(arhangira  
alolereza) 

Porté mmanyire nti nawe oba mushenzi. 
K’orhamuleka alye n’enyunu zage. Oli waderha 
mpu rhwamurhyagize olupaho alya mwo lyo 
lumutwa akanwa !!! Mushana wa !!! 

Protais Ewe Mushosi, emyanzi ya Langa ? 
Cibaye Ali akama buno. Muhya-mulume mashi. 
Protais Ka onacihinge  e Lubanda ? 
Cibaye Ngahi guciri omugongo nacirhega lula Lubanda ? 

Nyoko nambone ajikaragasa, ci emisi ekola 
myangu. Acibage hyunyu,hyoki hyanacirhuma 
omuntu ahalula lir’ishwa. Omuntu ahebe mwo 
bakazi ikumi nsiku ibirhi, … 

Protais Ka ho LUHONO aciba ? 
Cibaye Yajebe mwana, ka mango nene !!! Kerhi muzungu 

arhangira ahumba omulimbwa gw’Isingo 
n’omutogoté (Caterpilar), k’erhi Luhono arhafaga. 
Ciru acibage Luhono nakuyima, nk’arhali cihô ca 

cihô, ka rhinga arhayalusizi !! 
 

Protais Olya mushi aliberirwe n’obushwesi. Akaba 
omugala naye kwo kuboko agenderine, kwanaba 
kwinja. 

Cibaye Munyi munyi oshibirira ebi arharhamiraga. Oyo 
mwana ayabuka mwa zirya nkafu aguza n’ezindi 
abaga. Kuhik’ene arhaciyimbwa aha hibuka 

Protais Neci là. Rhwamayunva emyanzi y’emwirhu. 
Cibaye  
(ababwira  
olusiku  
agaluka) 

 
 
Waliha aha sezi nashubira emwirhu. 

Protais K’orharhamiri? Orhanaleka ogaluke lis’irhondo 
Cibaye Nanga waliha. Nsizire omukolo ahaka. 
Protais  Akaba ntyo, hano olonza okurhamuka, onagerere 

aha 
Cibaye Koko. Njirirhamusa ogumugongo 
Protais Frazi, yisha. Oyu mushosi adesire oku irhondo 

agaluka. Bici rhwamuha? 
Frazi Bici rhwali rhwamuha? Bici yeki analidwirhe? Ka 

gala manvu abana bage banagashega ? Omanyire 
oku enfaranga ziri muno rhwazirhumira larha, 
obukenyi bumugwerhe bwenene. Ombwire oyu 
mushosi waderha ciru mpu rhwamurhyagize 
olupaho alya mwo lyo lumutwa !!! Ciru irhondo 
arhacijaga hano. 

Protais Rhwamuha Zaïre ikumi aje azinywa manvu omu 
njira. 

Frazi Muhanane emunda mwahananira. 
Cibaye agaluka erhi analiyibagire akantu 
Cibaye Mwana Matabaro, irhondo nacilamukirira 

muceracera, nayaka eyi nkuba y’ezi nsiku. 
Munteganyize gulya mukungulu na hirya hisunzu. 

Protais Kwo. Namayunva oku rhwayishiba rhucigwishire, 
orhole olu lusaranga oyishi lugula icupa lya manvu 
omu njira. Ntabyo rhugwerhe nirhu. 

Cibaye Kokp waliha, lurhali lunyi olu. 
Frazi Waliha nta biryo byasigire. Irhondo oyishirhola eyi 

mineke ibirhi oyirhye. 
Cibaye Yajewe, larha akabagwa ajowe !!  Nyama koko. 

Waliha ntafe. Obikire hiya hira hyani (Prince). 
Ebya buno bikali waliha. 

ECIGABI CA KABIRHI (deuxième acte) 

CIBAYE AHA MWAGE. ALI AGANIRA ECI ABWINE E BUKAFU. 
ATAMIRE NA MUKAGE M’GWABULUKA, OMUGALA KALIMUNTU 
N’ABALUNGU 
Cibaye Wani KALIMUNTU, irhondo ntakuyunvagya mpu 

ojir’eBUkafu. Bana bani eyo erhali muntu 
mugumaguma. Orhamanya mwana, orhamanya 
mukulu, orhamanya mukazi, orhamanya mulume. 
Oyu mwana MATABARO, yejira mukage ecibuye, 
mukage akaniha hitya, anagwike amadwi omu 
lwamba agusa omuliro oku bwalike, ye yanulira 
mukage emishangi, anashuke n’abana. Abwo bana 
bamukomire, wanamanya mpu ye nina wabo. 

Kalimuntu Mashi nanga, omuntu agukize mukage omuliro, 
arhangire gurhi ? 

Cibaye M’Lunjwire acilahirire oku « OW’AMASOMO 
ARHAHASHA MUKAZI ». Erhi kwo binali, omulume 
arhavongorheza na mukage akabulimuyalula. 
Ciru nabwine oyo Matabaro azigambire oyu 
w’enkuruti (Gourde ou Bidon de 20 litres) 
amurhenz’erwishi. Erhi aj’aha kâ, akanganirira oku 
hali amango aduga. 

M’Gwabaluka Ishibwe !! Orhukazi rhwa buno narho !!Nanga 
waliha rhwamayunva oku hali ebi oyo mukazi 
ahebire kwo iba. Obundi k’omukazi akabwine 
omulume akola omukolo gwalimuyerekire 
arhamanya mpu bamamulibirha kwo. Yooo… 
Omulume walegerera agwisire amadwi aha ihiji 
lya mukage omu masiga, …. Amango 
bamubulagira kw’amishi madurhu 
arhakacishubirira. Orhukazi narho wani,… 

Cibaye Ecihugo cahire. Orhakabona abananyere bali eyo 
Bukafu bohe. Wanashala. Banashiga omuntu 
empanzi mpu amuyerese omunyere muguma 
oyambire arhanacilerhere ye. Banalerhe 
ehitemba, bahizonze kugulu kuguma mpu kwo 
kuyambala.  
Oyishi eyo yo omugola gushoka, banacivunvuze go 
oku masu boshi bahinduke kashéké. 
Orhakacicimanyira oyu wabwine. 
Oyu mwali wawe Cirezi, orhakacimumanya. 
Mugôla mumu mumu oku masu n’ehishangi 
hishusha ehira mwakashabulira kw’enshano. 
(Kalimuntu ayushula erhi KAYUNGIRO) 
 

Kalimuntu Kayungiro 
Cibaye Ee koko, kako kayungiro gwo mwambalwa 

gw’abanyere bali eyo. 
Mumbwire balume we, owayunva mpu abantu, 
abalume bakafâ, bandi bakalama muli bira bihigo? 
Oyu munyere Cirezi amahimba kula eno, abantu 
banaja bacizibuka ye mpu muyayu. Mihigo na 
mwali wabo, okuhiruka, wanamanya mpu barhwa 
bababurha. 
Okulerera omwana e Bukafu, kumuyirha vungu 
vunyugu, kumushereza. 

M’Gwabaluka Ci mpu eyo omuntu arhabona aha alabarha 
n’emituga ? Banaderhe mpu erhanaba ogu muliro 
gw’eno mwirhu, mpu nsinga zone, ka 
gurhakukangaga ishe w’omwana ? Nie ndi nti 
nahumba emimbarhi mbahekere, wabona 
nalubugwa kwo. 

Cibaye Ogwo muliro gwoki mwinja. Gurhajira mugi 
nk’ogu gw’eno mwirhu. Na nta muyeye. Omwo 
mwa Matabaro, gunalale gumesize. 
Ci mwalikazi wani olimwo, IZUKU, NTOZO ya 
mukazi. 
Olusiku nyisha, namushanga aha mbuga. Arhola 
ecirembe nalidwirhe. Erhi mmudosa nti ngahi 
Matabaro akola, nayunva kukola kuhefula. Mpu 
ka hali Matabaro na ye, lero erhi kuba kasanzi, 
nayunva oku anamurhumire bijumbu ecibuye. 
Nani NTI KWO… 
Natamalaga omu nyumpa. Oku enyorha 
yanzonzire, arhaciderhaga mpu ahungule rhutya 
kwa cirya cirembe ampe. Oku bundi nka mudosa 
nti ngahi banywa oku rhwanvu kuno ? Ambwira 
mpu ndose abana. Kwo kubaha olusaranga 
banderhera k’orhwanvu. Iba alinda ayisha. 

M’Gwabaluka Ewe, Iba amanya oku manvu magulano agwo erhi 
hali n’aga walidwirhe? 

Cibaye Ndi wali wamubwira? Ahungula kwa galya gani 
nago rhwakaganywa. Mukage alinda alerha 
ebishimbo erhi ashoshire mwo rhwankizo 
rhubirhi. Nabona owirhu aciheba. Nti nani 
nakujira, narhengihilola, mbona hilabuka. Nabona 
hiri nka hyoji hyoji. Nti ewani, ntaho nkula 
amalenga g’okulya n’ehyankizo hy’abazungu. 
Nakaheba aha nyunu zani nanalya. 
Wadesire bulya mpu 
wabaheker’ebijumbun’emimbarhi. Ecijumbu c’eyo 
cirhayigusa. Banabije kwo babirhola rhuhimbi 
rhuhimbi, oku bundi bagwiririze 
babwangabwanga. Ombwire, k’owarhola omu 

cijumbu anahana ehyaciza? 
Ega mwawe, obwo budufu erhi nsengaruka, 
nabona mwalikazi wani andwirhire mineke eyi … 
ibirhi mpu nciyikire, 
 Bana bani emahanga eba enguku n’ebihere. 

  
  
M’Gwabaluka Neci mugala wirhu arhozire la. Mashi ahinduzire 

nantaze oyo. Ow’eBukafu yeki aba muhwinja. 
K’orhabona mwene MUSHAKA, hala ahika 
arhakamanya acizongeza enkafu olukoba mpu 
ayishweka. 

Cibaye Abana bawe mpu bayish’enyuma ya myungu 
isharhu. Wasinza erhi ciru baciyishi gurhi enfuka 
egwarhwa. N’okuhiruka byo byasi. 
Bana bani, kula nfa ene, irhondo owundi 
onyimbwa kwo, arhacibalalaga e Bukafu, c’olanga 
ow’omunyere. Kubula oku njizire ci bala bana 
bayiri barhacishubiraga yo enyuma ly’oluhusa. 
Mperez’eco cirembe cani nywe k’orho rhwanvu 
nkule mw’ecifufu. Munampamagalire LANGA 
ayishe rhushambale. 

LANGA naye ayisha 
Langa Myanzi mici enamoma ? 
Cibaye Ho banali. C’irhondo omanye. Eyo erhakashubirwa 

mbo kutumirha. Abantu bahwire. Ola mwana 
Matabaro bamuyisire. Ahindusire muhurha mumu 
mumu : ye domera mukage, amujire n’ecibuye, 
anayende aha mwage, birhakaderhwa mashi,… 

Langa Abasirimu bohe barhahasha mukazi. Co cirhuma 
omukazi w’eyo arhahasha eno mwirhu. 
N’omulume w’e Bukafu naye arhakakomera 
omulume w’eno bulya ayoboha amuhanula. 
Omubi arhasima ahanulwe.  



12 
 

 
 
 

Cibaye Ajowe !! LIRANGWE kula afuka ene, lero ndi 
akaderha asigire eci cihugo ? Abwo basirimu, ka 
barhakasirimuka kundi balek’okuyinjibana 
abakazi ? Mashi owabona ncifira, kwo kukulu 
ntenge mw’ebi bihigo. 

  
  
Langa We waderha, k’orhabona Mwalimu PETRO, ngasi 

ah’agera erhi anali zembwe zembwe na mukage. 
Erhi wakamuhamagala oku buhya analerhe 
mukage omu iruli lyawe, hal’omulume akengerwa. 
K’oyo anashuka kumugukiza omuliro ? 

  
Cibaye K’abalume erhi bakashambala omwanzi gw’enkafu 

erhi gw’ishwa, k’oyo mukazi naye agujage 
eruhya ? 

Langa Igulu likola lugenda kuheka. Abwo basirimu bakola 
bajira EVETI (fête) erhi veti. Onabone ehikazi 
hihame enyungu y’enyama erhi cishanjo ca buntu 
hijigwarhira omulume oku birumbu. Basame nka 
barhuheherera mbo kushobeka. 

Cibaye Ombwire nani, ka warhenziribona omukazi ahama 
ebiryo abantu balya babulilama ? Okwola obona 
omukazi aduga ayubarhire enyungu n’amagulu, 
mpu bwo buntu abalume balya. Omukazi akola 
asiga omudugo omu buntu alibirhire embuga aje 
lwahuko, agalibuyihulira abalume. Abanyere ba 
buno okola obabona bacindikizize mpu bayambala 
obuli babona ebibali omunda. 
Bana bani, k’omukazi akola ashunzire ecihugo 
OMUFAHUGO gwabulibukwa gulya mwaka ? 

Langa Lolaga okundi, erhi abakazi bacikomekera sezi 
mpu baja omu masomi ga mupe, barhakengera 
kushabula erhi kushweka empene. Acibage 
omukazi omukazi aba muntu, k’anagera ecintu 
c’aha kâ amasaliro ga mupe ? Orhayunve 
omulume wasiga aha mwage alegerere omu 
masomi.  

  
  
Cibaye Omukazi arhaderhwa, eba mpurha. Kali, kali nka 

Mungu ali wundi, akahebire akanwa k’omukazi 
omu lushando lw’iba. Ngasi kulonza okuderha, 
akadosa iba. Akola alogorha, iba akalabarhe kwo. 
Ewani agwo masaliro gayalusire kuno 
gabajahwire. 

  
Langa K’erhi barhanali bakulikir’obwo!!!  Ow’omurhima 

mulembu arhalinda là. Burhacâ orhanabwini oyu 
mpu ye Mwene Mungu. Ene obone 
OMUKOROKORO (protestant), irhondo MUPE, 
lisir’irhondo bene BAHAYA (bahaï). Ciru mashi 
mpu hayishire n’abandi mpu bwo bene CIHOVA. 

Cibaye Abwo boshi erhi bayabirwa n’abalume, gwo 
mango bayaguka omu bakazi. Akaba abakazi 
barhacikayunva, k’arhali enyanya y’abo ba dalye. 

Langa Orhasimisiri k’ilume, barhakamusigira ciru olunu 
aciyaga mwo. 

Cibaye Kurharhama kwaderhwa waliha. 
K’oyu Mwalimu CISHENYA, mpu ye GUSTINO, 
k’arhazindimpusha. Anayisha burherere, ambwira 
erhi mushosi obubatizo boki bwakacikuciza. Nani 
nti koko mwana wani, mundwire kwo. Wabwine 
bayishirhubatiza rhwene oyu K’ERWISHI. Bamuha 
izino lya… lya…  (adosa Kalimuntu) 

Mwana Kalimuntu, K’erwishi yendi bulya izino 
lyage ly’emwa Mupe? 

Kalimuntu Ye BARTOLOMEYO 
Cibaye Koko, bamuha izino lya BATWALUMEYO. Nani 

nayunva mpu nie mbwene, mbwene (kandi adosa 
Kalimuntu). 
Kalimuntu, nie ndi bulya? 

Kalimuntu Yajebe!!!  Ewe obushosi bwakuzonzire, okola 
wakacihaba!!! We ALEXANDRE. 

Cibaye Mwana wani ka nyishi agwo mazino g’emwa 
Mupe. Ega mwawe, bakayishinshemba izino lya 
LENGEZA NDOLE. Erhi nyunva mpu nie balengeze 
ndole, nalangalira. Nagerereza nti hano oyu Mupe 
alengeza, arhali kubona kone nabona ci 
nanashega. 

  
Langa Mupe wa buno arhali nka abazungu b’oku 

Kompanye. Muzungu ali burhanzi. 
Cibaye Koko waliha, namanya nti kulya rhwaliyosire oku 

Kompanye. Bulya erhi izino lyawe lyakalabasire 
omu ikumi ly’eminwe ya Muzungu, irhondo 
omuntu anayishi kamarhira aha nsirha. 

Langa Omujina akaba muli Mupe… 
Cibaye Mashi ntakutusa, nabona omwezi oku gucikonya. 

Nani ndi nalinda oku entumwa ya Mupe 
yashoshoka. Omwaka mpu gogu. Ntayunvagya 
bampamagala mpu njishobola  eyo bwa 
masaliro,… 

Langa Oshobole werino, bya mwenge!!! 
Cibaye Lero nyunva aba bakazi ba hano mpu Mupe 

anadesire mpu ntacirhula. Ntacishugulaga 
kw’olusaranga lwali mw’eyi nyumpa emunda ndi 
nti orhaciyumya erhi anagalagaza. Mbo kulyaluka, 
Mupe arhaciderhaga mpu oyu mushosi lone 

lusaranga analiyagire kw’olu namushololera. 
Mashi ntabonaga ciru ehy’oku nkono. 
Oyu CISHENYA wali ntabeba hano ciru 
arhacihagera. Nkabona aba bakazi bahyahyana, 
nanderhe emurhima nti mugende ba nyama… 

Langa Omukazi arhakomera ahakaciza. Irhondo okabona 
ah’omukazi akomire, onahaje bulabi. 

Cibaye Amango girhu, ebi birhali. Okola obona buno mpu 
omuntu akaj’omu buhya, mpu aj’emwa Mupe 
arhagizira. Nahabire erhi omuntu kula abula 
enkafu, erhi Mupe anamuha yo. Oyu mwene 
MAROYI azindi sholera BIGUNGE, nta muntu wa 
masaliro wajire mudumba. Ayorha nka Mwami 
ashobesire. Waciyunve oyo Mupe aderha mpu 
MAFUNDWE arheng’aha MUKAZA ajimubwira oku 
akola arhola omukazi. N’obwo Mwami yehe 
arhasharhirwa kwo. 

Langa Orhali murhumba n’omukazi,… 
Cibaye Omukazi ci ye Murhumba oyo,… 
Langa Orhali murhumba, caba ye Mukazi oyo, 

arhakaheba ebiri buno mw’izu. 
K’oli wayunva hira higoma hiri hyalaka 
okw’ISIMBU ? 
Mpu hya BAKOROKORO. Bala bwo badarhi hali 
Mupe. Baba ba muka ZAMBALI na ba M’MPUSI. 
Rhwanaderha nti baligi nka bagoma. Barhanywa 
manvu, barhalya mwamba, barhasama, 
barhabukwa na bufumu bw’eno mwirhu. Mulume 
ocizugulusire yene obaja mwo. 

Cibaye Ka nabo bazungu? 
Langa E Kaziba wanabona yo abazungu, n’Bideka caba yo 

Bukafu eyo. 
Cibaye Muzungu mwenge. Ndi wamubwizire oku 

ebimpunbuzi byanacibonek’eno wani? 

Langa Ombwire, acibage bone bali kuno. Kali bazindigera 
aha mwani bambwira mpu ndeke amanvu !!! Kula 
abantu boshi bakaleka amanvu, ci kwo kutwa 
olukoma okwo. Ka balonza rhuhinduke barhwa. Ka 
boki banalama aharhali lukoma? 

  
Cibaye Namasomerwa!! K’eyo mwa Nnamuzinda, k’abwo 

bakorokoro n’abandi, ka haguma babagusha? 
Akab’omukorokoro anaj’eyo, hoshiaho. 
Owacilame arhakaciyiyerekeza. 

Langa (adosa 
 M’Gwabaluka) 

Ewe Mugaka, k’eyo mwa Nnamuzinda mukolera, 
ka n’abakorokoro nabo banayije? 

M’Gwabaluka Ka bohe barhali bakristu? 
Cibaye Mbo kuroga. Erhi Nyamuzinda akarhuheba 

haguma anahaba aha arhubwine. Rhwanazusa yo 
ecimologo, rhurhakaciyilala olwo lusiku. 
Rhwanalala rhwaluka kuhika buce. Cibulya, 
mpingu ya ndi yacikululira omukorokoro. 

Langa Kwo hahe waliha. Mungu aderhage mpu lugero 
luci abaheba mwo. Abaderha mpu abalume 
banene amanvu, n’obwo Mungu aba Mulume ciru 
aba na Mushi. Bulya nka Mungu arhali Mushi, 
rhinga rhwafire n’olya Mulere wali rhurhezire 
arhakanayemire olukoma lwirhu lwamera. Caba, 
ka Mungu anenage amanvu okwenge 
omukorokoro amakuderha. 
Waliha nagalukira aham’omurhambo nyunvirhe 
mpu ali anonza. 

Cibaye Koko gendaga waliha, c’irhondo omanye. 
Okalabarha erhi wanasinza. 
(Cibaye ayakuza mukage M’Gwabaluka) 

M’Gwabaluka!!! 
M’Gwabaluka Karame, mbwiraga waliha nkola nasalira akasanzi 

kamahika 
Cibaye Lis’irhondo lwa Mungu rhwagalukira eyi Muzirhu, 

ngwerhe emyanzi naganira rhwene LULUNGA. 
Oyishilonza olukulo omuhekerek’obuntu. 

  
M’Gwabaluka Ishe wa Mihigo kurhigi nagosa emisa ? Mwalimu 

ayishinyirha. Hano bandosa emyanzi y’akalembe 
omu Cishagala ntako naderha.Waliha ka 
rhurhakayija lwa kasi ? 

Cibaye Ntacidesiri gurhi. Akaba akasi ka Mupe kwo 
kakayirha akani, ntacidesiri gurhi. K’oyo mwalimu 
owamubwira mpu amulerhera enkafu lwa Mungu, 
k’anayisiga aj’omu masomi? Ewani amasomi 
gakolaga garhuma ntalonda enkafu… 
Mashi mugaka, ka Mupe ahaba oku okola 
Mugikulu, emirhima yawe ekola minji. Mmanyire 
nti amasomi g’ebugikulu gacihwa. 

M’Gwabaluka Mashi waliha, ondike nani nyunve ciru emyanzi 
y’akalembe yone nanyishe rhugende. 

Cibaye Kali erhi naciderha hano mwani nawe onashuze. 
Ka wanacifulukize eri nkeyo najilonda omu 
masaliro? Manyire nti muguma ayaga. 
Mushamuka wa ngahi wayemera omukazi 
akamuderherera kwo luhega nka w’eBukafu? 

M’Gwabaluka Orhacinyirhe muhanyi, ntaho nacija lwa Mungu. 
Cibaye Ka wamanya mpu olwinyu lurhali lwayimbwa. 

Ntayunvagya oku oyu Mwalimu YOANE mpu ye 
rhiza mwali wa RUBASHA. N’oyu mwali wa 
NYUNDA ye waliyimangire ababo omu masaliro 
lero aheka izimi. 

M’Gwabaluka Mungu akubabalire ishe wa Mihigo, 
buly’orhamanyiri ebi odesire. Ondeke ncisalirire. 
“Okw’izino l’Ishe n’Omugala na Muka Mutagatifu 
amen. Mungu w’enyanya, orhulange mw’obu 
budufu nkoku warhulangaga omu mushi, orhuhe 
akalyo ka ngasi lusiku. Olembeze abantu 
amalibuko. Ojire abarhakumanyiri bakuyemere, 
orhabale Cibaye ayunve akanwa kawe, olange 
n’abandi bali oku masomo kuli n’emwa babwe,…” 

Cibaye 
 (ashuza) 

Mungu arhalanga mubi. Kali onamusige hano 
mwani omushimbulire e CIHERANO. Okaciderha 
wene, oleke n’abana bani. 
Erhi nacikubwira nti onkololere olukoma onaderhe 
mpu orhagwerhi mugongo, hano oléhâ aha Mupe 
agezire ofuke. Muguma ali hofi aluyage. 

MPINDULO 
R  I  D  E  A  U 

  
  
  
  
  
  
  
  
  
  
  
  
  
  

  
  
  

ECIGABI CA KASHARHU (Troisième Acte) 
 
Abana ba Cibaye, Mihigo na Cirezi bali e’kâ oku 
luhusa. Olwiganyo n’olugendo barhenza eBukafu 
lukola lundilundi. Barhaciri kulya balihimbire erhi 
baciri eno mwabo. Barhaciyunva mahano ga babusi, 
barhacirhabala babusi oku mikolo barhanacifulwa 
mw’omûka. Enyambalo ya Cirezi ekola ya nshonyi 
oku masu g’abantu b’omu lugo. Arhanaciyoboha 
masu ga balume, arhacigomba, arhacilola 
okw’idaho. 
Ebyo byoshi, kuyushula kw’ebi Cibaye 
n’abashamuka b’oku lugo bali nsiku bakunirira, 
bacihura,  byarhuma bahamagalana omw’ihano. 
Bajira IHANO ly’olugo lyo balonza obulyô 
b’okuhanza engeso mbi emwabo erhi okumanya 
gurhi ngasi bijiro bihyahya bidwirhwe n’amasomi 
erhi n’emisole byarhabala akalamo k’olubaga 
okuyololoka. 
Cibaye alalika babo basungunu. 
 
Cibaye 
 (ahamagala 
 Kalimuntu) 

Kalimuntu, k’erya ndaha nene ecirimw’amanvu ?  
Nakahamagire bashamuka basharhu 
rhushambalire kwo. 

Kalimuntu Neci eciyunjwire. 

Cibaye Ompamagalire Langa na Mweze na Rumoge, 
odese na Buhendwa. Nabashambaza. Obiduhe. 

Kalimuntu Najira bwedubwedu. 
 
ABWO BASHAMUKA BAYISHA, CIRU N’ABANDI BASHIMANANA HO, 
CIRU N’ABAKAZI BALI BAJA EBW’ISHWA HANO BAYUNVA OKU BALI 
BANYWA HO AMANVU BAKAYAHUKA. 
Cibaye Naderha nti eci cirembe ntacikunanguza niene 

n’abashamuka bali oku lugo. Rhunakashambalira 
kwo. 

Langa K’erhi n’akayeye k’enyorha kali kuno karhanali 
kakali obwo. 

Cibaye Ewe Bashamuka we, naderha nti Igulu kwo 
libondola nka NALUGANA. Eyi migobe Yoshi rhuli 
rhwaciduduma kushimbana n’ecazusire omu 
cihugo. Ntaho omuntu ali aheka izulu. Okaja 
emunda emisole eri, okaja emunda ababuguma 
bali, akaja ebwa masaliro, okaja eBukafu yo hahe. 
Nagerereza nti ewani kukola kuharirira oku, 
rhudosanye erhi kwo rhwanafaga ntya? 

M’Gwabaluka Ci bwenene emisole n’ab’eBukafu bali buno wani. 
Mweze Ababuguma nabo barhali nshahu. 
Langa Mupe ye erhi abakorokoro ? 
Rumoge Ka wakacinywa oku manvu aha mwa Mwalimu 

Cishenya nka mukage arhakuhiri kwo gwo ? 
Ci manyire nti ow’amasomo ye « gakola ga muka 
nie » 

Cibaye K’orhayunvirhi oku rhwe rhushimbirwe rhuli 
bashosi. 
 
 
 
 
 

 
 
 

Buhendwa Manyire nti rhwahika aha rhwacidosa. Ka 
kurhakaba rhwe rhurhamayiri emunda emyanzi 
yazonga. Ala, Mupe azindiyisha. Ayubaka 
amasomi, ayaguka omu bana n’omu bakazi, abwo 
bamushimbulira. Rhuli bashosi rhwaci berera eno 
kâ. Ciru misole migumamiguma, bakayirhenza oku 
nkafu bayiheka oku masomi. Ene mwene KALEMA 
naye akola Mupe. Akola aja avurunga oyu 
w’engale. Mwene MURHYEZI naye yekola oyigiriza 
abantu amasomi.  

M’Ntikula Kandi Mupe ayubaka Elipansera (Disoensaire). Ho 
engabo zikola zibukirwa. Ebiniola byarhabire 
ababuguma bwenene. 

Cibaye Neci ngasi musole gwashimbulire abwo barungu, 
gwasirimusire ciru akaba gwagomire engeso zirhu. 
Co cirhumire rhulonze olusiku rhwaja 
emw’omurhambo. Rhumubwire arhuheke erhi 
ajirhudokeza bwinja emwa Mupe erhi Mwalimu. 
Barhubwire ngahi ba NABWANWA (Padri) 
barhengaga na bici bayishijira ?  Ka bayisha baje 
bayubaka emwa bene, banabuka abantu, 
banabaheka omu masomi, bushalashala ? Rhuli 
bashosi rhwanabona oku bali BAGOMA balonza 
okurhulya ecihugo. 

Langa Barhuhugulire rhuyunve. Ka wanayubaka aha 
mwa owinyu, onahinge obulambule bw’ishwa erhi 
wananaciharhenge ? 
Banali nka barhuhesire abakazi, bak’irhwe. Ka 
wakacifula mwo muka we omuka na Mupe 
amaderha ? 

Cibaye Aho bamayamaganwa. Olinde, ka LYANGOMBE 
arhabazuka mwo. Erhi MUHIMA. 

Buhendwa Rhuyunvagye.  
Omu byabo muli ebibi n’ebinja. Hali 
n’amango akaba rhubuzire 
owarhuhugulira bwinja. Co cirhumire 
rhushimbe akanwa ka shakulwe 
Cibaye. Rhuje emw’omurhambo 
arhuhebe omu masu ga Nabwanwa. 
Rumudose, rhuyunve erhi hali ebi 
rhwakayemera nisi erhi 
rhwakamuyushulira. 
 

Kalimuntu Rhumanye cirhuma abakazi b’eBukafu 
bajira omurhima mubi oku bana 
bahanda aha mwabo. Ntishi erhi 
banamanye mpu barhakakula nabo 
bagwarhe emwa babwe. 
 

Cibaye Hano rhurhimukwa, rhushubire aha 
mw’omurhambo rhurhol’emihigo 
mihyahya. 
Rhulole gurhi rhwalama n’ababuguma 
birhu, n’abana rhugwerhe eno mwirhu 
n’abali eBukafu, n’ab’amasomi. Na 
gurhi rhwalanga ecihugo cirhu oku 
bagoma ba ngasi lubero. 
 

Kalimuntu M’LUKOKO mpu ahongola aha nsaa nda, hano 
rhurhenga emw’omurhambo rhugaluke hô. 

 
LWAHWER’AHO CI NTAHWERAGA HO 

 
  

 

 

 

                                               Pascal MAGABAHA KWOBINALI 


